Bildu-Nafarroa parlamentu-taldeko foru parlamentari Maiorga Ramírez Erro jaunak Hitzarmen Ekonomikoko Zerbitzuari buruz idatziz erantzuteko egindako galderari dagokionez (PES-00016), hau erantzun du Ekonomia, Ogasun, Industria eta Enpleguko kontseilariak:

Hitzarmen Ekonomikoko Zerbitzu berria urtarrilaren 22ko 2/2014 Foru Dekretuak sortu du, zeinaren bidez Ekonomia, Ogasun, Industria eta Enplegu Departamentuaren egitura aldatzen baita (2014ko urtarrilaren 31ko NAO). Zerbitzuaren eginkizunak 10. artikuluan arautzen dira.

Zerbitzuaren eginkizunei lotuta 2014rako helburu nagusitzat ezarri da sakonean aztertu eta planifikatzea Hitzarmen Ekonomikoan dauden manuak eta Koordinazio Batzordeak sinatutako aurretiazko akordioetan jasotakoak, finantza-harremanak (ekarpen ekonomikoa eta doitze fiskalak) zehazteko eta 2015-2019 bosturtekoa negoziatzeko, eta, halaber, Nafarroako Zerga Ogasunarekin koordinaturik aritzea Estatuarekin hitzartu beharreko zerga berriak negoziatzeko.

Zerbitzua planifikazio hori egiten ari da eta Nafarroako Gobernuari aurkeztuko dio. Izan ere, egin behar diren lanetarako beharrezkoa da Nafarroako Gobernuko gainerako departamentuen lankidetza.

Beste alde batetik, Zerbitzuaren funtsezko zereginetakoa da Estatuarekiko finantza-fluxuak zehaztu eta kudeatzea eta horien aurreikuspenak egitea, baita noiznahi analisiak eta txostenak egitea ere, Zuzendaritza Nagusiak eskatu ahala. Hona hemen lan horien kronograma:

[image: image1]
Nafarroako Gobernuaren 2011ko maiatzaren 30eko Erabakiaren bidez ezarri zen, bestalde, Nafarroako Foru Komunitateak Estatuko Administrazioarekin eta haren mendeko erakundeekin eduki ekonomikoko hitzarmen, lankidetza-akordio eta baterako jarduketa planak sinatu aurretik horiei buruzko txostena egin beharko duela Hitzarmen Ekonomikoari lotutako finantza-fluxuen jarraipen eta kontrol eginkizunak esleituta dituen organoak.

Foru Komunitateko Administrazioa eta Estatuko Administrazioa lankidetzan aritzen dira askotariko gaietan, eta horretarako hitzarmenak, lankidetza-akordioak eta baterako jarduketa planak sinatzen dituzte, jarduketak koordinatzeko, guztien intereseko proiektuak egiteko, horiek finantzatzeko, etab.

Hitzarmen Ekonomikoa badugunez eta bertan ezarritako metodologia aplikatzen denez Estatuaren zama orokorretatik Nafarroari dagokion partea kalkulatzeko, Nafarroak bere gain hartu dituen gaietan ezin du finantzabiderik jaso Estatuko Aurrekontu Orokorretatik, 2007ko azaroaren 5ean sinatutako akordioan oinarriturik Koordinazio Batzordeak har ditzakeen erabakiak gorabehera. Akordio horren arabera, Estatuak bereganatzen baditu autonomia erkidegoek exekutatu behar dituzten gaiak, edo gai horien gaineko finantzaketa-konpromiso berriak hartzen baditu, Batzordea izanen da Nafarroari finantzaketan dagokion partea aztertu eta, bidezkoa bada, zehaztuko duena.

Nafarroako Gobernuaren 2011ko maiatzaren 30eko Erabakian jada ezarrita zeuden eginkizun horiek Hitzarmen Ekonomikoko Zerbitzu berriaren eginkizunei gehitu zaizkie.

Hitzarmen Ekonomikoko Zerbitzuan jarduketak urtearen arabera planifikatzen dira, bi administrazioetako edozeinen ekimenez, elkarren intereseko gaietan lankidetzan aritzeko, eta Nafarroako Gobernuko unitate arduradunek eskatu ahala egiten dira.

Hori guztia jakinarazten dizut Nafarroako Parlamentuko Erregelamenduaren 194. artikulua betetzeko.

Iruñean, 2014ko otsailaren 27an

Ekonomia, Ogasun, Industria eta Enpleguko kontseilaria: Lourdes Goicoechea Zubelzu

